
АХМАДЖАНОВ Достонбек Ирсматович,
«Далабазар» жалпы білім беретін мектебінің информатика пәні мұғалімі.
Түркістан облысы, Сайрам ауданы

Қазіргі таңда ақпараттық технологиялар адам өмірінің ажырамас бөлігіне айналды. Сандық дәуірде өмір сүріп жатқан қоғам үшін информатика пәнінің маңызы күннен-күнге артып келеді. Осы орайда информатика пәні мұғалімі – оқушыларды жаңа заман талаптарына сай тәрбиелеп, болашаққа дайындайтын негізгі тұлғалардың бірі.
Информатика пәні тек компьютерді пайдалануды үйретумен шектелмейді. Бұл пән логикалық ойлауды дамытуға, мәселені талдап, оны тиімді шешу жолдарын табуға баулиды. Оқушылар алгоритм құру, бағдарламалау негіздері, ақпаратты өңдеу және қорғау сияқты маңызды дағдыларды меңгереді. Мұның барлығы олардың тек оқу барысында ғана емес, күнделікті өмірде де дұрыс шешім қабылдауына көмектеседі.
Информатика мұғалімінің басты міндеті – теория мен практиканы ұштастыра отырып, оқушының пәнге деген қызығушылығын арттыру. Сабақ барысында түрлі цифрлық ресурстарды, интерактивті платформаларды, жобалық жұмыстарды пайдалану оқушылардың белсенділігін күшейтеді. Сонымен қатар мұғалім әр оқушының деңгейін ескеріп, жеке қабілетіне сай тапсырмалар ұсынуы қажет. Бұл оқушылардың өзіне деген сенімін арттырып, шығармашылық әлеуетін ашады.
Бүгінгі таңда киберқауіпсіздік мәселесі де ерекше назарда. Информатика пәні мұғалімі оқушыларға интернеттегі қауіпсіздік ережелерін, жеке деректерді қорғаудың маңызын түсіндіреді. Әлеуметтік желілерді дұрыс пайдалану, жалған ақпаратты ажырату, кибербуллингтің алдын алу сияқты тақырыптар – қазіргі заман оқушысы үшін аса өзекті. Мұғалімнің бұл бағыттағы түсіндірме жұмыстары балалардың саналы әрі жауапты интернет қолданушы болуына ықпал етеді.
Сонымен қатар информатика мұғалімі – оқушылардың болашақ мамандық таңдаудағы бағыт-бағдарын айқындаушы тұлға. Бағдарламашы, веб-дизайнер, инженер, деректер талдаушысы сияқты сұранысқа ие мамандықтар туралы ақпарат беру арқылы мұғалім оқушылардың кәсіби қызығушылығын оята алады. Практикалық жобалар мен сайыстарға қатыстыру арқылы олардың қабілетін шыңдайды.
Өз ойым информатика пәні мұғалімі – тек білім беруші ғана емес, оқушыны технологиялық сауатты, бәсекеге қабілетті тұлға етіп қалыптастырушы жетекші. Оның еңбегі арқылы жас ұрпақ сандық әлемде өз орнын таба алады. Сондықтан информатика пәні мұғалімінің кәсіби шеберлігі мен жаңашылдығы – еліміздің болашағына қосылған үлкен үлес деп айтуға болады.

